
   Хурăнĕ те хырĕ епле çӳллĕ,

Ах, ытла та хăтлă таврара.

Тĕлĕрет вăрманти çавра кӳлĕ,

Канлĕ те пит лăпкă ман чунра.



Тыткăна илет кунта асамлăх,

Манăçлăх кунта хуçаланать.

Ăшă çил юрлать гимн асăнмалăх,

Çутçанталăк тĕлĕкре канать.



Çук пуçра нимле те шухăш-хуйăх,

Кӳлĕ хĕрринче сас-чӳ те çук,

Хăй патне чĕнет капăртма-уйăх,

«Кил, — тет, — пĕр никам та курман чух».



Ак чăнах та хăпарса эп кайăп

Уйăхăн çут кĕмĕл тĕнчине.

Çук ман нимĕнле те парăм-айăп,

Çавăнпа чĕнет вăл хăй патне.



Çук çав, эп хамран тарса каяймăп,

Хăтлăх-канлĕх те вăхăтлăха.

Чĕрери вута çунма — чараймăп,

Пурнăçа эп парăп савнă халăха.



Асăмра тĕнче илемĕ юлтăр

Чаплă сăвă-юрă хайлама.

Эп кунта килни вăй пухни пултăр

Тăван çĕршĕн ыр ĕçсем тума.

  